
ปุปฺผวคฺควณฺณนา 

---------- 

ปฐวีกถาปสุต ปญฺจสตภิกฺขุ วตฺถุ ฯ 

       โก   อิมํ   ปฐวึ  วิเชสฺสตีติ  อิมํ  ธมฺมเทสนํ   สตฺถา  สาวตฺถิยํ 

วิหรนฺโต ปฐวีกถาปสุเต ปญฺจสเต ภิกฺขู อารพฺภ กเถสิ ฯ  

 

ฉลาดเลือกเหมือนนายมาลาการเลือกดอกไม้ 

(หน้า ๑-๓ เต กิร ภควตา - ปฐวีกถาปสุต ปญฺจสตภิกฺขุ วตฺถุ) 

       เต  กิร  ภควตา  สทฺธึ  ชนปทจาริกํ  จริตฺวา  เชตวนํ อาคนฺตฺวา

สายณฺหสมเย   อุปฏฺฐานสาลายํ   นิสินฺนา   อตฺตโน  คตคตฏฺฐาเน  

“อสุกคามโต  อสุกคามคมนฏฺฐาเน  สมํ  วิสมํ  กทฺทมพหุลํ  สกฺขรพหุลํ

กาฬมตฺติกํ  ตมฺพมตฺติกนฺติ  ปฐวีกถํ  กเถสํุ ฯ  สตฺถา  อาคนฺตฺวา  "กาย 

นุตฺถ  ภิกฺขเว  เอตรหิ  กถาย  สนฺนิสินฺนาติ  ปุจฺฉิตฺวา, "ภนฺเต อมฺเหหิ  

วิจริตฏฺฐาเน  ปฐวีกถายาติ  วุตฺเต, "ภิกฺขเว  เอสา พาหิรปฐวี นาม,   

ตุมฺเหหิ   อชฺฌตฺติกปฐวิยํ   ปริกมฺมํ  กาตุํ  วฏฺฏตีติ  วตฺวา  อิมา  เทฺว

คาถา อภาสิ   

                       "โก อิมํ ปฐวึ วิเชสฺสติ 

                    ยมโลกญฺจ อิมํ สเทวกํ ? 

                    โก ธมฺมปทํ สุเทสิตํ  

                    กุสโล ปุปฺผมิว ปเจสฺสติ ?  

                    เสโข ปฐวึ วิเชสฺสติ  

                    ยมโลกญฺจ อิมํ สเทวกํ 

                        เสโข ธมฺมปทํ สุเทสิตํ  

                    กุสโล ปุปฺผมิว ปเจสฺสตีติ ฯ 

       ตตฺถ   "โก    อิมนฺติ   โก   อิมํ   อตฺตภาวสงฺขาตํ   ปฐวึ ฯ

วิเชสฺสตีติ     อตฺตโน     ญาเณน     วิชานิสฺสติ     ปฏิวิชฺฌิสฺสติ    

สจฺฉิกริสฺสตีติ    อตฺโถ ฯ  ยมโลกญฺจาติ  จตุพฺพิธํ  อปายโลกญฺจ ฯ  อิมํ   

สเทวกนฺติ   อิมํ   มนุสฺสโลกญฺจ   เทวโลเกน   สทฺธึ   โก  วิเชสฺสติ

วิชานิสฺสติ    ปฏิวิชฺฌิสฺสติ    สจฺฉิกริสฺสตีติ   ปุจฺฉติ ฯ    โก   ธมฺมปทํ  

สุเทสิตนฺติ   ยถาสภาวโต  กถิตตฺตา  สุเทสิตํ  สตฺตตฺตึสโพธิปกฺขิยธมฺมสงฺ

ขาตํ  ธมฺมปทํ      กุสโล       มาลากาโร     ปุปฺผ ํ    วิจินนฺโต     วิย    

โก 

วิเจสฺสติ   วิจินิสฺสติ    อุปปริกฺขิสฺสติ     ปฏิวิชฺฌิสฺสติ    สจฺฉิกริสฺสตีติ  

อตฺโถ  ฯ   เสโขติ    อธิสีลสิกฺขา    อธิจิตฺตสิกฺขา     อธิปญฺญาสิกฺขาติ   

อิมา  ติสฺโส  สิกฺขา  สิกฺขนโต  โสตาปตฺติมคฺคฏฺฐํ    อาทึ   กตฺวา   ยาว  

อรหตฺตมคฺคฏฺฐา   สตฺตวิโธ   เสโข     อิมํ     อตฺตภาวสงฺขาตํ   ปฐวึ   

อรหตฺตมคฺเคน    ตโต   ฉนฺทราคํ   อปกฑฺฒนฺโต  วิเชสฺสติ  วิชานิสฺสติ 

ปฏิวิชฺฌิสฺสติ    สจฺฉิกริสฺสติ  ฯ    ยมโลกญฺจาติ     ตถา   วุตฺตปฺปการํ  

ยมโลกญฺจ  อิมํ  มนุสฺสโลกญฺจ   สห   เทเวหิ  สเทวกํ  เสฺวว  วิเชสฺสติ  

วิชานิสฺสติ    ปฏิวิชฺฌิสฺสติ    สจฺฉิกริสฺสติ ฯ   เสโขติ   เสฺวว  สตฺตวิโธ  

เสโข  ฯ   ยถา    นาม    กุสโล    มาลากาโร    ปุปฺผารามํ   ปวิสิตฺวา  

ตรุณมกุลานิ     ปาณกวิทฺธานิ   จ   มิลาตานิ    จ    คณฺฐิกชาตานิ  จ   

ปุปฺผานิ   วชฺเชตฺวา   โสภณานิ   สุชาตานิ   ปุปฺผานิ  วิจินาติ  เอวเมว  

อิมํ    สุกถิตํ    สุนิทฺทิฏฺฐํ    โพธิปกฺขิยธมฺมปทํปิ   ปญฺญาย  ปเจสฺสติ  

วิจินิสฺสติ         อุปปริกฺขิสฺสติ      ปฏิวิชฺฌิสฺสติ       สจฺฉิกริสฺสตีติ ฯ 

       สตฺถา  สยเมว  ปญฺหํ    วิสฺสชฺเชสิ  ฯ  เทสนาวสาเน  ปญฺจสตา

ภิกฺขู    สห    ปฏิสมฺภิทาหิ   อรหตฺตํ    ปาปุณึสุ ฯ   สมฺปตฺตปริสายปิ   

สาตฺถิกา เทสนา อโหสีติ ฯ  

ปฐวีกถาปสุตปญฺจสตภิกฺขุ  วตฺถุ  ฯ 

---------- 

 


